Unabii wa Agano la Kale

UTANGULIZI

Katika lugha ya kisasa, maana ya maneno ya 'unabii' au 'nabii' ni kubashiri au kutabiri mambo ya usoni. Nabii ni mtu anayebashiri (kwa mfano mtu abashiriye hali ya hewa). Hii haikuwa maana ya neno hilo wakati wa Agano la Kale. Maana ya kimsingi ya neno unabii ilikuwa kujulisha mapenzi ya Mungu. Nabii alikuwa msemaji wa Mungu.

Maana hiyo ya nabii kuwa msemaji wa mtu mwingine ilionyeshwa vizuri katika habari za Haruni aliyekuwa nabii wa Musa. Alikuwa msemaji wa Musa. Musa aliongoza taifa, lakini Haruni alitangaza mapenzi ya Musa kwa Waisraeli (Kut 4:10-16; 7:1-2). Kwa njia iyo hiyo manabii walitangaza mapenzi ya Mungu kwa watu wake (lFal 22:7-8; Yer l:7-9;Eze3:4, 27;Amo3:7).
Nabii wa kweli aliitwa na kuwekwa na Mungu peke yake (Yer 1:5; Eze 2:3-7; Amo 7:15), na hivyo alijulikana kuwa mtu wa Mungu (ISam 2:27; 9:6; lFal 13:1-2), mjumbe wa Mungu (Hag 1:13), au mtumishi wa Mungu (2Fal 17:23; Yer 7:25). Mara nyingine nabii aliitwa mwonaji, (maana yake 'mtu aonaye'), kwa sababu yamkini aliona ujumbe wa Mungu katika maono (ISam 9:9,18,19).
Vitabu vya unabii

Jinsi Waebrania wa kale walivyopanga Agano la Kale, inaonyesha kwamba walielewa unabii kuwa ufunuo wa mapenzi ya Mungu. Waligawa Biblia yao katika sehemu tatu ambazo waliziita Sheria (au Torati), Manabii na Maandiko. 'Sheria' au Torati ilikuwa katika vitabu vitano vya Musa. Vitabu vya unabii viligawanywa katika sehemu mbili. Sehemu ya kwanza ya vitabu hivyo iliitwa 'Manabii wa kale', yaani Yoshua, Waamuzi, Samweli na Wafalme, na sehemu ya pili 'Manabii wa baadaye', yaani Isaya, Yeremia, Ezekieli na manabii 12 walioitwa Manabii wadogo. 'Maandiko' yalikuwa katika vitabu vyote visivyotajwa hapo juu.

Katika mpango huo tunaona kwamba vitabu ambavyo Waebrania waliviita vya unabii, sisi siku hizi tunaviita vya historia. Hayo yametokea kwa sababu vitabu hivyo viliandikwa kwa makusudi ya unabii (waandishi wengi wa historia ya Israeli walikuwa manabii; k.v. INya 29:29; 2Nya 9:29; 12:15), vikionyesha jinsi Mungu alivyotekeleza makusudi yake katika maisha ya watu wake. Kwa maneno mengine, katika 'Manabii wa kale', Mungu alijidhihirisha katika historia ya Israeli, na katika 'Manabii wa baadaye' alijidhihirisha katika vinywa vya wasemaji wake (Manabii).
Kwa kuwa Waebrania walielewa unabii katika maana hiyo, waliondoa vitabu vya Mambo ya Nyakati katika 'Manabii wa kale' na cha Danieli katika 'Manabii wa baadaye'. Mambo ya Nyakati yaliandikwa na makuhani kwa makusudi ya ukuhani kuliko kwa makusudi ya manabii. Kitabu cha Danieli kiliandikwa kwa makusudi ya mambo ya mwisho wa wakati kuliko kwa mtindo wa unabii wa kawaida; maana yake, kinatabiri mambo ya mwisho wa dunia kwa njia ya maono ya ajabu.
Manabii maalumu (walioajiriwa)

Manabii ambao maandiko yao yaliingizwa katika Biblia (kwa kawaida wanatajwa kama manabii walioandika), walitajwa kuanzia karne ya nane k.K. hivi, lakini tangu muda mrefu kabla yao manabii walikuwepo katika Israeli. Kama wahubiri na viongozi wa kiroho walileta ujumbe wa Mungu kwa watu wake (Amu 4:4; ISam 3:20; 2Sam 7:2).

Wakati wa Samweli manabii vijana wengi wenye bidii sana walikuwepo, lakini mara nyingi walilaumiwa kuwa na tabia isiyotawalika, na hivyo manabii kwa jumla walikuwa na sifa mbaya (ISam 10:5,9-12; 19:20-24; taz.2Fal 9:11; Amo 7:14). Hi kuongoza bidii ile ya dini kwa ajili ya manufaa ya kiroho katika Israeli, Samweli alianzisha chuo cha manabii mjini Rama. Hatimaye vyuo vingine vilianzishwa sehemu nyingine (ISam 19:18-20; 2Fal 2:3,5; 4:38).
Dini ya Israeli ilipohatarishwa na ibada ya Baali iliyoingizwa na Yezebeli, manabii Eliya na Elisha walikuta wafuasi halisi wengi wa Mungu katika vyuo vya namna hiyo. Vijana wale (walioitwa Wana wa manabii) walihifadhi ibada ya Mungu katika taifa ambalo kwa ujumla wake lilijiuza kwa Baali (2Fal 2:1-7,15; 4:38; 6:1).
Wakati wa manabii walioandika kama miaka 200 baadaye, wengi waliokuwa wamehudhuria vyuo hivyo vya unabii, walijishughulisha zaidi na kuwa wataalamu wa dini kuliko kuwalisha watu wa Mungu kiroho. Baadhi ya manabii walioandika walionekana kuwa wataalamu. Mkazo wao ulikuwa kwamba, nabii wa kweli aliitwa na Mungu, bila kujali kama alipata masomo ya kitaalamu au sivyo (Yer 1:4-8; Amo 7:14-15).
Manabii wa kweli na wale wa uongo

Dini ilikuwa jambo la maana sana katika maisha ya Waisraeli, na watu mara nyingi walitafuta ushauri kwa manabii kuhusu mambo ya maisha yao. Matokeo yake, manabii mara nyingi waliishi na kufanya kazi yao karibu na mahali rasmi pa ibada ya Israeli (1 Sam 9:11-12; 10:5; lFal 13:1-2; 18:30; Yer 35:4; Amo 7:12-13). Baadhi yao walikuwa washauri wa wafalme na maafisa wakuu, kwa sababu kwa njia yao Mungu aliweza kutoa maagizo yake kwa viongozi waliopaswa kuamua mambo makubwa (2Sam 7:1-3; 24:1 l-12;lFal 22:6-8; 2Fal 19:1-7; Yer 38:14-17).

Manabii walipata riziki yao kutoka kwa watu waliowahudumia, kwa hiyo wengi wao walianguka katika majaribu ya kutabiri mambo ambayo walijua kwamba wasikilizaji wao walipenda kuyasikia. Kwa njia hiyo walipata thawabu nzuri na uhakika wa kutakiwa kazi yao, lakini walilaumiwa na waamini wa kweli. Kwa sababu ya tamaa hiyo na kutokuwa waaminifu, manabii hao waliitwa manabii wa uongo (lFal 22:13-18; Yer 6: 13-14; 23:16-17; Mik 2:11; 3:3-7,11; Sef 3:4).
Ingawa watu wale waliitwa manabii, hawakuwa wasemaji wa Mungu. Walikuwa wamejiweka wenyewe wala hawakuwekwa na Mungu. Walisema kadiri ya mapenzi yao ya tamaa ya ubinafsi wala siyo kadiri ya mapenzi ya Mungu (Yer 14:14; 23:21-22; Eze 13:1-3,17). Badala ya kuwakemea watu kuhusu dhambi zao, walihifadhi sifa yao nzuri wakiwahakikishia watu kwamba Mungu alipendezwa nao. Kwa kweli taifa lilielekea hukumu ya Mungu, na upotovu wa manabii ulikuwa sababu mojawapo ya hukumu hiyo (Yer 23: 11-17; Eze 13:8-16,22).
Kipimo cha nabii, kama alikuwa wa kweli au wa uongo, hakikuwa kama utabiri wake ulitokea kuwa kweli (kwa sababu hata matabiri ya manabii wa uongo yaliweza kutokea kweli). Kipimo hasa kilikuwa kama aliwaongoza watu katika njia za Mungu (Kum 13:1-5; Yer 23: 21-22,29-32; Hos 9:7-8). Ni wazi pia kwamba, kama nabii alitoa neon maalumu na kuhakikisha kwamba lingetokea kweli, lakini halikutokea hivyo, alikuwa nabii wa uongo (Kum 18:22).

Nia na kazi kuu ya manabii wa kweli haikuwa kutabiri mambo ya usoni, bali kuwaongoza watu watubu na kumwamini Mungu (Mik 3:8; 7:18; Sef 2:1-3). Mara nyingi walipinga desturi za kawaida za kidini, siyo kwa sababu desturi zenyewe zilikuwa kinyume, bali kwa sababu watu walizitekeleza katika roho ya kinyume. Matendo ya kidini yalikuwa na thamani tu, kama watu walimcha Mungu katika tabia na maisha yao. Hakikuwepo jambo lo lote lililoweza kuwekwa au kutolewa badala ya uadilifu. Watu walipaswa kuwa wanyenyekevu mbele ya Mungu na wenye haki katika shughuli zao na wenzao, kama Mungu aliweza kukubali matendo yao ya dini na ibada (Isa 1:12-17; Amo 5:21-24; Mik 6:6-8).
Matukio ya wakati ule na matumaini ya wakati wa usoni Makusudi makuu ya manabii yalikuwa kupeleka ujumbe wa Mungu kwa watu wa wakati wao, na ujumbe wao ulihusika na hali na matukio ya wakati huo, kwa hiyo utabiri au ubashiri haukuwa sehemu kubwa ya ujumbe wao. Lakini mara nyingi ulikuwepo, kwa sababu Mungu anayeshughulika na mambo ya wakati uliopo, pia anatawala wakati ujao.

Kwa hiyo, manabii walipowaonya watu waache dhambi zao na kumtii Mungu, mara nyingi walisema habari za matukio ambayo yangetokana na kutii au kutotii kwao. Utabiri haukuwa na makusudi ya kutimiza hamu ya watu ya kujua mambo ya ajabu ya wakati ujao, bali ulikuwa na makusudi maalumu ya uadilifu. Ulikuwa na maana ya kuwafundisha watu jinsi ya kutimiza wajibu wao kwa wakati uliokuwepo (Isa 1:18-20; Hos 11:1-11; 14:1-7).
Pamoja na mambo hayo, inafaa tukumbuke kwamba, kwa kawaida utabiri ulikuwa na masharti fulani, ingawa labda masharti yenyewe hayakutajwa moja kwa moja katika utabiri wenyewe. Kwa mfano, utabiri wa wema labda haukutimizwa kama watu hawakumtii Mungu, au utabiri wa ubaya au wa maafa haukutokea kama watu walitubu (Yer 18:7-10; 26:17-19; Yon 3:4,10).
Kama ilivyokuwa kwa watu wote waliomcha Mungu katika Israeli, hata manabii walitazamia siku ile kubwa ambapo Mungu angewaadhibu waovu, kuwaangamiza maadui, kusafisha ulimwengu na dhambi na kusimamisha utawala wake wa haki duniani kote (Isa 24:17-23; 32:1-4). Mtu ambaye angekuwa mtawala na mfalme katika enzi hiyo ya ajabu aliitwa Masihi, maana yake Mpakwa mafuta (taz.Zab 2:1-7). (Wakati wa Agano la Kale wafalme, makuhani na mara nyingine manabii walipakwa mafuta rasmi na hadharani. Mafuta matakatifu yalimiminwa kichwani pa rntu aliyehusika kuwa alama maalumu kwamba tangu wakati huo alikuwa na haki na madaraka kutimiza wajibu wake uliotakiwa katika daraja lake; taz.Kut 28:41; ISam 10:1; lFal 1:39; 19:16.)
Wahubiri wa Agano la Kale walimwonyesha Masihi kuwa mfalme, mshindaji na mwokozi. Waliishi wakimtazamia mfalme wa nasaba ya Daudi ambaye angetawala ufalme wa dunia yote wenye amani na haki.(Isa 9:6-7; 11:1-5; 32:1; Yer 23:5; Zek 6:12-13). Lakini pia walisema habari za Masihi mwingine, ambaye walimwonyesha kuwa mtumishi na mtu ateswaye na kuonewa (Kum 18:15,18; Isa 52:13-14; 53:4-7; Zek 12:10). Jambo wasiloliona lilikuwa kwamba, mifano yote miwili ilimhusu mtu mmoja. Masihi alikuwa yote, yaani mfalme na mtumishi, mshindaji mkuu na mtu aonewaye, mwokozi na mtu ateswaye (IPet 1:10-12).
Jambo lingine ambalo manabii wale hawakuliona lilikuwa kwamba, mtu yule angetimiza makusudi ya Mungu kwa ajili ya wanadumu siyo kwa mara moja tu, bali kwa njia ya kuja mara mbili ulimwenguni. Agano Jipya linaweka wazi kwamba Masihi aliyetabiriwa alikuwa Yesu Kristo (Mt 11:2-6; 22:41-45; Lk 1:32-33; 24:19,25-26; Ufu 5:5). Wakati wa kuja kwake mara ya kwanza, Yesu aliyekuwa Masihi alizaliwa, aliishi, alikufa, akafufuka kutoka kwa wafu na kumrudia Baba yake. Wakati wa kuja kwake mara ya pili, atahukumu ulimwengu na kuwaongoza watu wake katika wakati wa mbingu mpya na dunia mpya (Ebr 1:5-9; 9:27-28; Ufu 19:11-16; 21:1-4).
Matatizo kuhusu wakati

Hali ile inayoonekana kama kutolingana kwa nyakati na majira katika matukio mbalimbali ya unabii mmoja au mwingine, ni jambo la kawaida katika utabiri wa manabii. Katika unabii mmoja zinaweza kuwepo sehemu nyingine zilizotimizwa wakati wa maisha ya nabii mwenyewe, sehemu nyingine zilitimizwa katika muda wa miaka mia moja hivi, na sehemu nyingine mpaka sasa hazijatimizwa bado (taz.Yoe 2:24-32; Hag 2:20-23).
Jambo hili ni kweli, kwa sababu nabii huona matukio jinsi Mungu anavyoyaona, naye Mungu hatawaliwi na majira na nyakati wala haishi katika sheria za uzoefu kama sisi (Yer 23:22; Eze 8:1-3; 11:24). Nabii huona na kujua mambo kwa njia tofauti kuliko watu wa kawaida. Nabii anaonekana kana kwamba ameondoka katika kanuni za ulimwengu za majira na nyakati akaingia katika kanuni za milele, ambapo kanuni za nyakati tunazozijua sisi hazipo (2Pet3:8;Uful:8).
Kwa hiyo inawezekana kwamba nabii anasema habari za matukio katika lugha ya wakati ujao, ya wakati uliopo au hata wakati uliopita (taz.Isa 9:6-7; 53:1-9; Yer 51:52-57). Matukio yaliyotofautiana kwa muda wa miaka mia au elfu na zaidi yanaweza kuunganishwa pamoja kana kwamba yalitokea wakati mmoja (k.mf. Isa 53:1-12; 61:1-9; Eze 34:20-24; Mai 2:17-3:4).
Lugha ya unabii

Manabii wa kale kama vile Debora, Samweli, Nathani, Eliya na Elisha hawakuacha maandiko mengi kuhusu unabii wao, ingawa tunajua kwamba mara nyingine walieleza ujumbe wao kwa njia ya hadithi au matendo ya mfano (2Sam 12:1-7; lFal 11:29-31). Baadaye manabii mara nyingi waliandika ujumbe wao badala ya kuunena au pamoja na kuunena (Isa 30:8; Yer 29:1,25; 30:2; 36:1-4). Wengine walieleza ujumbe wao kwa njia ya matendo au maigizo (Isa 20:1-6; Yer 19: 1-13; Eze 5:1-12).
Katika unabii ulioandikwa, mwingi uliandikwa kwa mtindo wa ushairi, kwa sababu kwa njia ya ushairi mawazo na hisia za watu huelezwa kwa dhati zaidi. Pia ni rahisi kukumbuka au kukariri mashairi, na jambo hili lingewasaidia watu kukumbuka ujumbe na kuupeleka kwa watu wengine (Isa 55:6-9; Yoe 1:2-4; Amo 3:1-8).
Ushairi wa Kiebrania hauna vina vya mwishoni wala urari wa mizania kama mashairi ya Kiswahili au ya Kizungu. Mtindo wake wa ushairi hutokana na mpangilio wa maneno na sentensi. Mtindo wa kawaida ulikuwa ule ambao mstari wa kwanza wa beti fulani una wazo kuu, na mstari au mistari inayofuata inatia mkazo katika wazo hilo kuu, ama kwa njia ya kukariri mstari huo kwa kubadilisha maneno yake kidogo (Isa 30:3; 32:3), au kwa kueleza kinyume chake (Nah 1:6-7; Hab 2:4), au kwa kuongeza maelezo zaidi (Isa 55:2-3; Yer 9:4-6; Hos 8:7).
Kwa hiyo, tukisoma mashairi ya manabii, tusishughulike zaidi na kueleza kila neno la kila mstari, bali zaidi tuangalie maana ya vifungu vyote kwa jumla. Pia tukumbuke kwamba watunzi wa mashairi mara nyingi huonyesha mifano hai au huongeza au hufupisha maneno yao ili kutoa mawazo yao. Hawatutazamii siku zote tutafsiri maneno yao moja kwa moja (Isa 40:12; Amo 9:13; Mik 4:4).
